
RAQAMLI MUHITDA SHAXSGA DOIR 
MA’LUMOTLARNI HIMOYA QILISH SOHASIDAGI 

QONUNCHILIK: XORIJIY TAJRIBA VA MILLIY 
ISTIQBOLLAR

Mo‘minov Asilbek Husniddin o‘g‘li,
Toshkent davlat yuridik universiteti

Xalqaro huquq va inson huquqlari
sho‘basi o‘qituvchisi

ORCID: 0009-0007-7417-2998 
e-mail: asilbekmuminov86@gmail.com

Annotatsiya. Ushbu maqolada raqamli transformatsiya sharoitida shaxsga doir ma’lumotlarni 
himoya qilishni asosiy inson huquqi sifatida ta’minlash borasida turli xorijiy davlatlar tajribasi 
qiyosiy-huquqiy tahlil qilingan. Tadqiqotda Yevropa Ittifoqi, Amerika Qo‘shma Shtatlari, 
Osiyo-Tinch okeani mintaqasi va Markaziy Osiyo davlatlarining milliy qonunchilik tizimlarida 
shaxsiy hayot daxlsizligi huquqi, ma’lumot subyekti huquqlari hamda raqamli muhitda inson 
huquqlarini ta’minlashga oid yondashuvlar taqqoslangan. Maqolada turli huquqiy oilalarga mansub 
davlatlarning raqamli huquqlarni tartibga solish modellari hamda institutsional tizimlarining 
o‘ziga xos xususiyatlari ochib berilgan. Muallif xalqaro inson huquqlari standartlarini milliy 
qonunchilikka implementatsiya qilishning eng samarali usullarini aniqlash maqsadida qiyosiy tahlil 
metodologiyasidan foydalangan. Tadqiqot natijalari O‘zbekiston Respublikasida raqamli muhitda 
inson huquqlarini himoya qilish tizimini takomillashtirish uchun amaliy tavsiyalar ishlab chiqishga 
xizmat qiladi.

Kalit so‘zlar: inson huquqlari, shaxsiy hayot daxlsizligi huquqi, raqamli transformatsiya, shaxsiy 
ma’lumotlarni himoya qilish, ma’lumot subyekti huquqlari

ЗАКОНОДАТЕЛЬСТВО В СФЕРЕ ЗАЩИТЫ ПЕРСОНАЛЬНЫХ ДАННЫХ В ЦИФРОВОЙ 
СРЕДЕ: ЗАРУБЕЖНЫЙ ОПЫТ И НАЦИОНАЛЬНЫЕ ПЕРСПЕКТИВЫ

Муминов Асилбек Хусниддин угли,
преподаватель сектора «Международное право и права человека»

 Ташкентского государственного юридического университета

Аннотация. В статье проведён сравнительно-правовой анализ зарубежного опыта 
обеспечения защиты персональных данных как одного из основных прав человека в 
условиях цифровой трансформации. В рамках исследования сопоставляются подходы к 
обеспечению права на неприкосновенность частной жизни, прав субъектов данных, а также 
к защите прав человека в цифровой среде, закреплённые в национальных правовых системах 

Kirish
Raqamli texnologiyalarning jadal ri-

vojlanishi va ularning jamiyat hayotining 
barcha sohalariga chuqur kirib borishi XXI 
asrda inson huquqlari konsepsiyasiga tub-
dan yangicha yondashuv talab etmoqda. 
Zamonaviy axborot jamiyatida an’anaviy 
shaxsiy huquq va erkinliklar yangi raqamli 
sharoitlarga moslashishi hamda kengayishi 
zarur bo‘lib qoldi. Jahon Iqtisodiy Forumi 
ma’lumotlariga ko‘ra, global miqyosda 5,4 
milliarddan ortiq internet foydalanuvchi-
lari mavjud bo‘lib, bu dunyo aholisining  
67 foizini tashkil etadi (World Economic 

Forum, 2023). Ushbu raqamlar shaxsiy ma’lu-
motlarni raqamli makonda himoya qilish 
masalasining dolzarbligini yanada oshirmoqda.

Raqamli transformatsiya shaxsiy hayot-
ga daxlsizlik, fikr va so‘z erkinligi, shaxsiy 
ma’lumotlar maxfiyligi, axborot olish huquqi 
kabi asosiy inson huquqlari uchun ham 
yangi imkoniyatlar, ham yangi tahdidlar 
yaratmoqda (Solove, 2023).  Sun’iy intellekt 
texnologiyalarining keng qo‘llanishi, katta 
hajmdagi ma’lumotlarni qayta ishlash, yuz 
tanish tizimlari, biometrik identifikatsiya va 
boshqa raqamli vositalar shaxsiy huquqlar 
sohasida murakkab huquqiy muammolarni 

Европейского союза, Соединённых Штатов Америки, государств Азиатско-Тихоокеанского 
региона и Центральной Азии. В статье раскрываются особенности моделей правового 
регулирования цифровых прав и институциональных механизмов их обеспечения в 
государствах, относящихся к различным правовым семьям. С целью определения наиболее 
эффективных способов имплементации международных стандартов в области прав 
человека в национальное законодательство автор использует методологию сравнительного 
анализа. Результаты исследования направлены на выработку практических рекомендаций 
по совершенствованию системы защиты прав человека в цифровой среде в Республике 
Узбекистан.

Ключевые слова: права человека, право на неприкосновенность частной жизни, цифровая 
трансформация, защита персональных данных, права субъекта данных

LEGISLATION IN THE FIELD OF PERSONAL DATA PROTECTION IN THE DIGITAL 
ENVIRONMENT: FOREIGN EXPERIENCE AND NATIONAL PERSPECTIVES

Muminov Asilbek Husniddin ugli,
Lecturer of the Department of 

International Law and Human Rights,
Tashkent State University of Law

Abstract. This article provides a comparative legal analysis of the experience of various foreign 
countries in ensuring the protection of personal data as a fundamental human right in the context 
of digital transformation. The study compares the approaches to ensuring the right to privacy, the 
rights of the data subject, and human rights in the digital environment in the national legislative 
systems of the European Union, the United States of America, the Asia-Pacific region, and Central 
Asia. The article reveals the specific features of the models of regulation of digital rights and 
institutional systems of states belonging to different legal families. The author used the methodology 
of comparative analysis to determine the most effective ways of implementing international human 
rights standards into national legislation. The research results will serve to develop practical 
recommendations for improving the system of human rights protection in the digital environment of 
the Republic of Uzbekistan.

Keywords: human rights, the right to privacy, digital transformation, protection of personal data, 
rights of the data subject



12.00.13 – INSON HUQUQLARI

1472026-YIL 1-SON
VOLUME 6 / ISSUE 1 / 2026

YURISPRUDENSIYAISSN: 2181-1938

keltirib chiqarmoqda. Shu bois turli davlat-
larning ushbu muammolarni hal qilish tajri-
basini o‘rganish hamda qiyosiy tahlil qilish 
ilmiy va amaliy jihatdan muhim ahamiyat 
kasb etadi.

O‘zbekiston Respublikasi uchun ushbu 
masala alohida dolzarblik kasb etadi, chunki 
mamlakatda raqamli iqtisodiyotni rivojlan-
tirish hamda “Raqamli O‘zbekiston – 2030” 
strategiyasini (2020) amalga oshirish jara-
yonida fuqarolarning shaxsiy huquqlari va 
erkinliklarini ta’minlash tizimini takomil-
lashtirish zaruriyati tug‘ilmoqda. 2019-yilda 
O‘zbekiston Respublikasining “Shaxsga 
doir ma’lumotlar to‘g‘risida”gi Qonuni 
qabul qilingan bo‘lsa-da, uning amaliyotda 
qo‘llanishi va xalqaro standartlarga to‘liq 
muvofiqligini ta’minlash bo‘yicha bir qator 
muammolar mavjud. Mamlakat Yevropa 
Ittifoqi, AQSh, Osiyo davlatlari bilan iqti-
sodiy hamkorligini kengaytirmoqda va bu 
ma’lumotlarni xalqaro darajada almashish, 
investitsiyalarni jalb qilish hamda raqamli 
xizmatlar ko‘rsatish uchun mos tartibga 
solish muhitini yaratishni talab qiladi. Shu-
ningdek, O‘zbekiston BMTning Inson huquq-
lari bo‘yicha Kengashi, Yevropa Kengashi va 
boshqa xalqaro tashkilotlar bilan hamkorlik 
qilayotgan sharoitda milliy qonunchilikni 
xalqaro standartlarga yaqinlashtirish zaru-
riyati mavjud. Shu bois rivojlangan va rivoj-
lanayotgan davlatlarning shaxsiy huquqlarni 
raqamli makonda himoya qilish bo‘yicha il-
g‘or tajribasini o‘rganish hamda O‘zbekiston 
sharoitida qo‘llash imkoniyatlarini tadqiq 
qilish nazariy va amaliy jihatdan muhim 
vazifadir.

Jahon amaliyoti shuni ko‘rsatmoqdaki, 
turli davlatlar raqamli transformatsiya 
sharoitida shaxsiy ma’lumotlarni himoya 
qilishda o‘ziga xos yondashuvlar ishlab 
chiqmoqda. Yevropa Ittifoqi 2016-yilda 
Ma’lumotlarni himoya qilishning umumiy 
reglamentini (General Data Protection 
Regulation) (Regulation (EU), 2016) qabul 
qilish orqali shaxsiy ma’lumotlarni himoya 

qilishning eng qat’iy standartlarini o‘rnatgan 
va bu global miqyosda namuna bo‘lib xizmat 
qilmoqda. Amerika Qo‘shma Shtatlari esa 
sektorli tartibga solish modelini qo‘llab, 
turli sohalar uchun maxsus qonunlar asosida 
moslashuvchan tizim yaratgan. Osiyo-Tinch 
okeani mintaqasidagi davlatlar, xususan, 
Janubiy Koreya va Yaponiya raqamli iqtiso-
diyotni rivojlantirish bilan shaxsiy ma’lumot-
larni himoya qilish o‘rtasida muvozanatni 
ta’minlovchi innovatsion modellar joriy 
qilmoqda. Markaziy Osiyo mintaqasida esa 
Qozog‘iston va Qirg‘iziston kabi davlatlar o‘z 
qonunchilik bazalarini yaratish va takomil-
lashtirish jarayonida bo‘lib, xalqaro tajriba-
dan saboq olishga intilmoqda. Ushbu xilma-
xillik har bir davlatning o‘z konstitutsiyaviy 
an’analari, iqtisodiy sharoitlari va strategik 
yo‘nalishlari asosida optimal model tanlash 
zarurligini ko‘rsatadi.

Asosiy qism
Ushbu tadqiqotda raqamli transformat-

siya sharoitida shaxsga doir ma’lumotlarni 
himoya qilishning xorijiy tajribasini o‘rganish 
uchun keng ko‘lamli materiallar bazasi qo‘l-
langan. Tadqiqot materiallari sifatida Yevro-
pa Ittifoqi, AQSh, Janubiy Koreya, Yaponiya, 
Qozog‘iston va Qirg‘iziston respublikalarining 
milliy qonunchilik hujjatlari, xalqaro shartno-
malar, konvensiyalar va statistik ma’lumot-
lardan foydalanilgan.

Tadqiqot jarayonida qiyosiy-huquqiy 
metod orqali turli davlatlarning raqamli hu-
quqlarni tartibga solish tizimlari taqqoslan-
gan, ularning umumiy va o‘ziga xos xususi-
yatlari aniqlangan. Ushbu metod yordamida 
Yevropa, Amerika va Osiyo modellarining 
kuchli va zaif tomonlari, ularning samara-
dorligi hamda O‘zbekiston sharoitida qo‘l-
lash imkoniyatlari baholangan. Shuningdek, 
tizimli-strukturaviy metod orqali shaxsiy 
ma’lumotlarni himoya qilish mexanizmla-
rining tarkibiy elementlari, ularning o‘zaro 
bog‘liqligi va butun tizim doirasidagi o‘rni 
tadqiq qilingan. Bu metodologiya yordami-
da qonunchilik bazasi, institutsional tuzil-

ma, nazorat mexanizmlari va javobgarlik 
choralari o‘rtasidagi munosabatlar tahlil 
qilingan.

Yevropa Ittifoqi raqamli transformatsiya 
sharoitida shaxsiy ma’lumotlarni himoya qi-
lish sohasida eng rivojlangan va to‘liq huqu-
qiy bazaga ega. Yevropa yondashuvi shaxsiy 
ma’lumotlarni himoya qilishni asosiy inson 
huquqi sifatida tan olish va keng qamrovli 
tartibga solish tizimini yaratish tamoyiliga 
asoslanadi (Bradford, 2020). Yevropa Ittifoqi-
ning Asosiy huquqlar xartiyasi 8-moddasida 
(European Union, 2000) shaxsiy ma’lumot-
larni himoya qilish alohida inson huquqi 
sifatida mustahkamlangan bo‘lib, bu xalqaro 
amaliyotda muhim yutuq hisoblanadi.

Ma’lumotlarni himoya qilishning umumiy 
reglamenti 2016-yildan boshlab Yevropa 
hududida shaxsiy ma’lumotlarni himoya 
qilishning asosiy qonuni bo‘lib xizmat qil-
moqda. GDPR shaxsiy ma’lumotlarni qayta 
ishlashning oltita asosiy tamoyilini belgilaydi: 
qonuniylik, adolatlilik va shaffoflik, maqsadni 
cheklash, ma’lumotlarni minimallashtirish, 
aniqlik, saqlash muddatini cheklash, yaxlitlik 
hamda maxfiylik (Kuner et. al., 2020). GDPR 
individual huquqlarni keng miqyosda ta’min-
laydi, jumladan, ma’lumotlarga kirish huquqi, 
tuzatish huquqi, o‘chirish huquqi va portativ-
lik huquqi kabi yangi avlod huquqlarini joriy 
qilgan.

Yevropa modelining o‘ziga xos xususiyati 
qat’iy javobgarlik mexanizmlari o‘rnatil-
ganligidadir. GDPR qoidalarini buzganlik 
uchun jarimalar yillik global daromadning 4 
foizigacha yoki 20 million yevrogacha bo‘li-
shi mumkin. Statistik ma’lumotlarga ko‘ra, 
2023-yilda Yevropa ma’lumotlarni himoya 
qilish organlari 1,6 milliard yevrodan ortiq 
jarimalar qo‘llagan, bu esa qonunning real 
ta’sir kuchini ko‘rsatadi (European Data Pro-
tection Board, 2024). Institutsional jihatdan 
har bir a’zo davlatda mustaqil nazorat organi 
faoliyat yuritadi va Yevropa ma’lumotlarni 
himoya qilish Kengashi umumiy koordinatsi-
yani ta’minlaydi.

2022-yilda qabul qilingan “Raqamli 
xizmatlar to‘g‘risida”gi (Digital Services 
Act) (European Parliament & Council of the 
European Union, 2022a) va “Raqamli bozor-
lar to‘g‘risida”gi qonunlar (Digital Markets 
Act) (European Parliament & Council of the 
European Union, 2022b) Yevropa raqamli 
huquqlar tizimini yanada mustahkamlagan 
(Regulation EU 2022/2065). “Raqamli xiz-
matlar to‘g‘risida”gi qonun onlayn platforma-
lar uchun javobgarlik doirasini kengaytirdi 
va foydalanuvchilarga kuchli himoya mexa-
nizmlari taqdim etdi. Ushbu qonun foydala-
nuvchilarga o‘z shaxsiy ma’lumotlarini to‘liq 
nazorat qilish, algoritmik qarorlar to‘g‘risida 
tushuntirish olish va kontentni moderatsiya 
qilish qarorlariga e’tiroz bildirish huquqlarini 
beradi.

Yevropa tajribasining yana bir muhim 
jihati ma’lumotlarni xalqaro darajada uza-
tishni tartibga solishdir. GDPR uchinchi dav-
latlarga ma’lumotlarni uzatish uchun qat’iy 
shartlar qo‘yadi va “himoyaning yetarliligini 
tan olish qarorlari” (adequacy decisions) 
mexanizmini joriy qilgan (Kuner et. al., 
2020).

Amerika Qo‘shma Shtatlari raqamli 
huquqlarni tartibga solishda Yevropadan 
tubdan farq qiluvchi yondashuv qo‘llaydi. 
Amerika modelining asosiy xususiyati fede-
ral darajada umumiy ma’lumotlarni himoya 
qilish qonuni mavjud emasligi va sektorli 
tartibga solish tizimiga tayanishdir. Ushbu 
yondashuv AQSh konstitutsiyaviy an’a-
nalariga, xususan, Birinchi tuzatish (First 
Amendment to the United States Constituti-
on) tomonidan kafolatlangan so‘z erkinligiga 
katta ahamiyat berishga bog‘liq (Solove, 
2023).

“Tibbiy sug‘urta portativligi va javob-
garligi to‘g‘risida”gi (Health Insurance 
Portability and Accountability Act, 1996) 
qonun (Health Insurance Portability and 
Accountability Act) tibbiy ma’lumotlarni, 
“Bolalarning onlayn maxfiyligini himoya 
qilish to‘g‘risida”gi qonun (Children’s 

Online Privacy Protection Act, 1998) 
(Children’s Online Privacy Protection Act) 
13 yoshgacha bo‘lgan bolalarga tegishli 
ma’lumotlarni, Gramm-Lich-Bliley qonuni 
(Gramm-Leach-Bliley Act, 1999) moliyaviy 
ma’lumotlarni himoya qiladi. Har bir qonun 
o‘z sohasida maxsus standartlar va tartib-
qoidalarni belgilaydi. HIPAA tibbiy ma’lu-
motlarni himoya qilishda keng qamrovli 
talablar o‘rnatgan bo‘lib, tibbiy muassasa-
lar va sug‘urta kompaniyalari uchun texnik 
va tashkiliy xavfsizlik choralari majburiydir 
(U.S. Department of Health and Human Ser-
vices, 2023).

Shtat darajasida raqamli huquqlarni tar-
tibga solishda muhim o‘zgarishlar mavjud. 
Kaliforniya iste’molchilarining maxfiylik 
qonuni (California Consumer Privacy Act, 
2018) 2018-yilda qabul qilinib, AQShda 
shaxsiy ma’lumotlarni himoya qilishning 
birinchi keng qamrovli shtat qonuni bo‘ldi. 
CCPA kaliforniyalik iste’molchilarga o‘z 
ma’lumotlari to‘g‘risida bilish, o‘chirish, 
sotilishiga qarshi chiqish va kamsitilmaslik 
huquqlarini beradi. 2023-yil 1-yanvardan 
kuchga kirgan Kaliforniya maxfiylik huquqi 
qonuni (California Privacy Rights Act, 2018) 
esa ushbu himoya mexanizmlarini yanada 
kengaytirdi. AQShda hozirgi vaqtda Virjiniya, 
Kolorado, Konnektikut, Yuta va boshqa 
shtatlarda o‘z ma’lumotlarini himoya qilish 
qonunlari qabul qilingan. Bugungi kunda 
federal darajada umumiy qonun qabul qilish 
bo‘yicha takliflar muhokama qilinmoqda, 
ammo turli manfaatdor tomonlar o‘rtasida 
konsensusga erishilmagan.

Shuningdek, Osiyo-Tinch okeani minta-
qasidagi davlatlar raqamli huquqlarni tar-
tibga solishda o‘ziga xos, ko‘pincha Yevropa 
va Amerika yondashuvlarini uyg‘unlashti-
ruvchi modellar ishlab chiqqan (Greenleaf, 
2014). Ushbu mintaqa davlatlari uchun 
xarakterli jihati raqamli iqtisodiyotni rivoj-
lantirish bilan shaxsiy ma’lumotlarni himoya 
qilish o‘rtasidagi muvozanatni topishga inti-
lishdir.

Janubiy Koreya tajribasini o‘rganish shuni 
ko‘rsatdiki, “Shaxsiy ma’lumotlarni himoya 
qilish to‘g‘risida”gi qonun (Republic of Korea, 
2023) (Personal Information Protection Act) 
2011-yilda qabul qilinib, 2020-yilda GDPR 
talablariga yaqinlashtirish maqsadida keng 
ko‘lamda o‘zgartirilgan (Personal Informati-
on Protection Act, 2020). PIPA shaxsiy ma’lu-
motlarni qayta ishlash uchun rozilik talab 
qiladi, ma’lumot subyektlariga keng huquqlar 
beradi va Shaxsiy ma’lumotlarni himoya 
qilish komissiyasi (Personal Information 
Protection Commission) mustaqil nazorat 
organini belgilaydi. 

Janubiy Koreya tajribasining o‘ziga xos 
jihati texnologik yechimlardan keng foyda-
lanishdir. Mamlakatda blokcheyn texnologi-
yasiga asoslangan raqamli identifikatsiyani 
boshqarish tizimlari, sun’iy intellekt yorda-
mida shaxsiy ma’lumotlarni himoya qilish 
vositalari hamda kiberxavfsizlik mexanizm-
lari faol qo‘llanadi. Statistik ma’lumotlarga 
ko‘ra, Janubiy Koreyadagi kompaniyalarning  
75.5 foizi ma’lumot himoyasini muhim 
masala sifatida baholaydi (Korea Internet &  
Security Agency, 2024).

Yaponiya shaxsiy ma’lumotlarni himo-
ya qilishda individual huquqlar va global 
ma’lumotlar oqimi erkinligi o‘rtasidagi 
muvozanatga asoslangan gibrid yondashuv 
qo‘llaydi. Yaponiyada asosiy hujjat sifati-
da “Shaxsiy ma’lumotlarni himoya qilish 
to‘g‘risida”gi qonun (Act on the Protection 
of Personal Information, 2003) 2003-yilda 
qabul qilingan hamda 2017-, 2020- va 
2022-yillarda tubdan o‘zgartirilgan (Act 
on the Protection of Personal Information, 
2022). APPI individual huquqlarni kengay-
tirdi, jumladan, ma’lumotlarni o‘chirish 
va foydalanishni to‘xtatish huquqlarini 
joriy qildi. Yaponiya yondashuvi shaxsiy 
ma’lumotlar himoyasini xalqaro iqtisodiy 
hamkorlik va ma’lumotlar erkin oqimi 
huquqi bilan chambarchas bog‘laydi, ya’ni 
2019-yilda Yevropa Komissiyasi tomonidan 
“yetarlilik” (adequacy) qaroriga ega birinchi 

Osiyo mamlakati maqomini qo‘lga kiritish 
orqali Yaponiya fuqarolarining ma’lumotlari 
Yevropa standartlari bilan tenglashtirildi va 
Yevropa-Osiyo o‘rtasidagi ma’lumotlar erkin 
oqimi ta’minlandi. Yaponiya modeli shaxs-
ning ma’lumot subyekti sifatidagi huquqlari 
va global raqamli iqtisodiyotda faol ishtirok 
etish huquqi o‘rtasidagi muvozanatni mu-
vaffaqiyatli o‘rnatadi, fuqarolar ham indi-
vidual himoyaga, ham xalqaro darajadagi 
raqamli xizmatlarga ega bo‘ladi. 

Yuqoridagilar bilan bir qatorda, Marka-
ziy Osiyo davlatlari raqamli transformatsiya 
jarayonida bo‘lib, ular shaxsiy huquqlarni 
himoya qilish tizimlarini faol ravishda ish-
lab chiqmoqda. Qozog‘iston Respublikasi 
mintaqada ushbu sohada yetakchi o‘rinni 
egallaydi.

Qozog‘iston Respublikasi shaxsiy ma’lu-
motlarni himoya qilishda milliy ma’lumot 
suverenitetini ta’minlash va davlat nazorati 
ustunligiga asoslangan yondashuvni qo‘llay-
di. Mamlakatda shaxsiy ma’lumotlarni himo-
ya qilish to‘g‘risidagi qonun 2013-yilda qabul 
qilingan va 2021-yilda keng ko‘lamli o‘zgarti-
rishlar kiritilgan. Qonun shaxsiy ma’lumotlar 
subyektlarining huquqlari, operatorlarning 
majburiyatlari va javobgarlik choralarini bel-
gilaydi. Qozog‘iston qonunchiligining o‘ziga 
xos jihati ma’lumotlar lokalizatsiyasi talabini 
o‘rnatishdir. Qozog‘iston modeli shaxsiy 
ma’lumotlar himoyasini milliy xavfsizlik va 
davlat nazorati huquqlari bilan chambarchas 
bog‘laydi. 

Qozog‘iston qonunchiligida davlatning 
kuchli nazorat funksiyasi nazarda tutilgan 
bo‘lib, unga ko‘ra, fuqarolarning shaxsiy 
ma’lumotlari majburiy ravishda milliy hu-
dudda joylashgan serverlarda saqlanishi, 
xorijiy platformalar va IT kompaniyalar 
mahalliy ma’lumotlar markazlariga ega 
bo‘lishi lozim. Davlat organlarida tergov 
va nazorat vakolatlari bo‘lishi belgilangan. 
Bu yondashuv, bir tomondan, milliy xavf-
sizlik va fuqarolar ma’lumotlarining chet 
el razvedkalari tomonidan to‘planishidan 

himoyalash huquqini ta’minlashga qaratil-
gan bo‘lsa-da, ikkinchi tomondan, ma’lumot-
larning erkin oqimi, global aloqa erkinligi 
va xalqaro hamkorlik huquqlarini sezilarli 
darajada cheklaydi. Qozog‘iston modeli 
shaxsiy hayot daxlsizligi huquqi bilan dav-
latning keng nazorat vakolatlari o‘rtasidagi 
muvozanatni, asosan, ikkinchisi foydasiga 
belgilaydi. Mazkur holat milliy ma’lumotlar 
suverenitetini mustahkamlashga xizmat 
qilsa-da, fuqarolarning global raqamli eko-
tizimdan foydalanish, xalqaro standartlarga 
mos xizmatlardan bahramand bo‘lish hamda 
shaxsiy ma’lumotlarini davlatning nomuta-
nosib aralashuvidan himoyalash huquqlarini 
zaiflashtiradi.

Bundan tashqari, Qozog‘iston tajribasi-
ning yana bir muhim jihati raqamli hukumat 
tizimini rivojlantirishdir. Egov.kz portali 
orqali ko‘plab davlat xizmatlari elektron 
shaklda taqdim etiladi va fuqarolarning shax-
siy ma’lumotlari markazlashtirilgan tizimda 
saqlanadi. Qozog‘iston Respublikasi Sun’iy 
intellekt va raqamli rivojlanish vazirligi 
ma’lumotlarini himoya qilish sohasida nazo-
rat funksiyalarini amalga oshiradi.

Qirg‘iziston Respublikasi ham raqamli 
huquqlarni tartibga solish yo‘lida muhim 
qadamlar qo‘ymoqda. Mamlakatda raqamli 
muhitda shaxsiy ma’lumotlarni himoya 
qilishda iqtisodiy erkinliklar va texnologik 
taraqqiyot huquqini ustuvor qo‘yuvchi libe-
ral yondashuv qo‘llanadi. 2008-yilda qabul 
qilingan “Shaxsiy ma’lumotlar to‘g‘risida”gi 
qonun 2022-yilda zamonaviy talablarga 
muvofiq qayta ko‘rib chiqilgan. Qirg‘iziston 
yondashuvi nisbatan liberal bo‘lib, biznes 
uchun yengilroq talablar o‘rnatadi. Qirg‘izis-
ton modeli shaxsiy ma’lumotlar himoyasini 
tadbirkorlik faoliyati erkinligi va iqtisodiy 
huquqlar bilan muvozanatlashtirishga qara-
tilgan. 

Yevropa Ittifoqining GDPR modelida 
shaxsiy hayot daxlsizligi huquqi (ECHR 
8-modda) va ma’lumotlar himoyasi huquqi 
(EU Charter 8-modda) ustuvorlik qilsa, 

Qirg‘iziston yondashuvida iqtisodiy faoliyat 
erkinligi va raqamli rivojlanish huquqi katta 
ahamiyat kasb etadi. Bu model shaxsning 
ma’lumot subyekti sifatidagi huquqlarini 
nisbatan cheklaydi: rozilik olish tartibi 
yengilroq (presumptiv rozilik mexanizmi), 
ma’lumotlarni o‘chirish va ko‘chirish huquq-
lari murakkab protseduralar talab qiladi, na-
zorat organlari repressiv emas, maslahatchi 
funksiyani bajaradi. Qirg‘iziston yondashuvi 
jamiyatning raqamli rivojlanish huquqi va 
individual shaxsiy hayot daxlsizligi huquqi 
o‘rtasidagi ziddiyatni birinchi foydasiga hal 
qiladi. Bu esa, bir tomondan, innovatsiyalar 
va iqtisodiy o‘sishni rag‘batlantirsa-da, ik-
kinchi tomondan, fuqarolarning ma’lumotla-
rini suiiste’mol qilishga qarshi himoyalanish 
huquqini zaiflashtiradi va xalqaro inson 
huquqlari standartlari bilan to‘liq uyg‘unlik 
ta’minlanmaydi.

Yuqorida ko‘rib chiqilgan davlatlar 
tajribasini taqqoslash asosida uchta asosiy 
tartibga solish modelini ajratish mumkin. 
Yevropa modeli maksimal himoya va keng 
qamrovli tartibga solishga yo‘naltirilgan, bu 
yerda shaxsiy ma’lumotlarni himoya qilish 
asosiy inson huquqi sifatida qaraladi. Ame-
rika modeli moslashuvchanlik va sektorli 
yondashuvni ta’kidlaydi, innovatsiyalarni 
qo‘llab-quvvatlashga ustuvorlik beradi. Osi-
yo modeli esa muvozanatli yondashuvni ifo-
dalaydi, raqamli iqtisodiyotni rivojlantirish 
bilan shaxsiy huquqlarni himoya qilishni 
uyg‘unlashtiradi.

Har bir model o‘zining kuchli va zaif 
tomonlariga ega. Yevropa modelining afzal-
liklari yuqori himoya darajasi, aniq va to‘liq 
qoidalar, kuchli nazorat mexanizmlari va 
individual huquqlarning keng doirasidir. 
Biroq bu model biznes uchun yuqori xara-
jatlar talab qiladi, murakkab tartib-qoidalar 
qo‘llanadi va innovatsiyalarni sekinlashtirishi 
mumkin.

Amerika modelining ustunliklari mosla-
shuvchanlik, innovatsiyalarga qo‘llab-quvvat-
lash va biznes ehtiyojlarini hisobga olishdir. 

Sektorli yondashuv har bir soha xususiyatla-
rini inobatga olish imkonini beradi. Ammo bu 
modelning kamchiliklari bo‘lib, iste’molchilar 
uchun noaniqlik, turli shtatlarda har xil hi-
moya darajalari va umumiy standartlarning 
yo‘qligi hisoblanadi.

Osiyo modeli tahlil natijalari bo‘yicha 
amaliy jihatdan eng muvozanatli hisoblanadi, 
chunki u rivojlanayotgan iqtisodiyotlar uchun 
mos. Bu model biznes rivojlanishini qo‘llab-
quvvatlagan holda, individual huquqlarni 
himoya qiladi, texnologik yechimlarni faol 
qo‘llaydi va mintaqaviy hamkorlikni ta’kid-
laydi. Biroq ba’zi Osiyo davlatlarida nazorat 
organlari zaif, qonunchilik to‘liq ishlab chi-
qilmagan va ma’lumotlar lokalizatsiyasi kabi 
cheklovchi talablar mavjud.

Xalqaro huquqiy jihatdan shaxsiy ma’lu-
motlarni raqamli makonda himoya qilish 
global miqyosda umumiy standartlarni shakl-
lantirish zaruriyatini ko‘rsatmoqda. BMTning 
Inson huquqlari bo‘yicha Oliy Komissarining 
2018-yildagi hisobotida (United Nations 
High Commissioner for Human Rights, 2018) 
raqamli asrda shaxsiy hayot daxlsizligi huqu-
qining muhimligi alohida ta’kidlangan va dav-
latlardan fuqarolarning raqamli huquqlarini 
ta’minlash bo‘yicha samarali choralar ko‘rish 
talab qilingan. Yevropa Kengashining Shaxsiy 
ma’lumotlarni avtomatik qayta ishlashda 
shaxslarni himoya qilish to‘g‘risidagi konven-
siyasi (Council of Europe, 2018) (Convention 
108+) shaxsiy ma’lumotlarni himoya qilish-
ning xalqaro standartlarini belgilab berdi va 
bu hujjat Yevropa chegaralaridan tashqarida 
ham ta’sir ko‘rsatmoqda. Ushbu xalqaro 
hujjatlar shaxsiy hayot daxlsizligi, fikr er-
kinligi, axborot olish huquqi kabi klassik 
shaxsiy huquqlarning raqamli makonda yangi 
shakllarda namoyon bo‘lishini tan oladi va 
davlatlardan ularni samarali himoya qilishni 
talab qiladi.

Raqamli transformatsiya sharoitida shax-
siy huquq va erkinliklarni himoya qilishning 
universal tamoyillari mavjud, bular barcha 
davlatlar tajribasida umumiy hisoblanadi. 

Birinchi tamoyil – shaxsiy hayot daxlsizligi 
bo‘lib, bu Inson huquqlari umumjahon dek-
laratsiyasining 12-moddasi hamda Fuqarolik 
va siyosiy huquqlar to‘g‘risidagi xalqaro 
paktning 17-moddasi bilan kafolatlangan 
(Muminov, 2025). Raqamli sharoitda bu hu-
quq shaxsiy ma’lumotlarni noqonuniy yig‘ish, 
saqlanishi va tarqatilishidan himoya qilishni 
o‘z ichiga oladi. Ikkinchi tamoyil – axborot 
olish va fikr erkinligi huquqi bo‘lib, raqamli 
makonda bu huquq senzurasiz axborot 
olish, o‘z fikrini erkin ifodalash va onlayn 
kommunikatsiya qilish erkinligini nazarda 
tutadi. Uchinchi tamoyil – shaffoflik va ax-
borotga kirish huquqi bo‘lib, fuqarolar o‘z 
shaxsiy ma’lumotlari qanday yig‘ilayotgani, 
qayta ishlanayotgani va qanday maqsadlarda 
foydalanilayotgani haqida to‘liq ma’lumotga 
ega bo‘lish huquqiga ega. To‘rtinchi tamoyil – 
shaxsiy ma’lumotlar ustidan nazorat huquqi 
bo‘lib, bu shaxsga o‘z ma’lumotlarini boshqa-
rish, tuzatish, o‘chirish va ularning noto‘g‘ri 
foydalanishiga qarshi chiqish imkoniyatini 
beradi.

Raqamli transformatsiya sharoitida shax-
siy huquq va erkinliklarning yangi avlodi 
shakllanmoqda. Ular klassik huquqlarning 
kengayishi va yangi shaklda ifodalanishidir. 
Ma’lumotlarni ko‘chirish huquqi (data por-
tability) fuqarolarga o‘z raqamli identifika-
torlarini bir platformadan ikkinchisiga erkin 
ko‘chirib o‘tish imkoniyatini beradi va bu ra-
qamli jamiyatda harakatlanish erkinligining 
yangi shakli hisoblanadi. Unutilish huquqi 
(right to be forgotten) shaxsiy hayot daxlsiz-
ligining raqamli shakllanishi bo‘lib, shaxsga 
o‘tmishdagi ma’lumotlarini o‘chirishni talab 
qilish huquqini beradi. Algoritmik qarorlarga 
qarshi chiqish huquqi inson qadr-qiymatini 
himoya qilish va sun’iy intellekt tizimlarining 
noto‘g‘ri qarorlariga qarshi himoya mexa-
nizmi sifatida xizmat qiladi. Profillashtirish 
va avtomatlashtirilgan qaror qabul qilishdan 
himoyalanish huquqi shaxslarni kamsituvchi 
yoki noto‘g‘ri algoritmik qarorlardan himoya 
qiladi. Ushbu yangi huquqlar klassik shaxsiy 

huquq va erkinliklarning raqamli davrdagi 
davomi bo‘lib, ularni samarali ta’minlash 
xalqaro hamkorlik va umumiy standartlarni 
joriy etishni talab qiladi.

Xulosa
Raqamli transformatsiya sharoitida 

shaxsiy ma’lumotlarni himoya qilish XXI 
asrning eng dolzarb muammolaridan biri 
bo‘lib, xorijiy davlatlar tajribasi turli yonda-
shuvlarning mavjudligini ko‘rsatadi. Qirg‘i-
ziston Respublikasi iqtisodiy liberalizm va 
texnologik rivojlanishni rag‘batlantirishga 
asoslangan yondashuvni qo‘llab, minimal 
davlat aralashuvi va biznes-do‘stona tar-
tibga solishni ustuvor qo‘ygan. Bu model 
raqamli iqtisodiyot va startap ekotizimining 
tez rivojlanishini ta’minlasa-da, fuqarolar-
ning shaxsiy ma’lumotlari himoyasining zaif 
kafolatlari muammosini keltirib chiqarmoq-
da. 

Qozog‘iston Respublikasi esa milliy 
ma’lumot suverenitetini ta’minlash va dav-
lat nazorati ustunligiga asoslangan impe-
rativ lokalizatsiya modelini tanlagan bo‘lib, 
bu yondashuv milliy xavfsizlikni mustah-
kamlasa-da, fuqarolarning global raqamli 
ekotizimdan foydalanish va ma’lumotlarni 
erkin ko‘chirish huquqlarini sezilarli chek-
laydi. 

Yaponiya individual huquqlar va global 
ma’lumotlar oqimi erkinligi o‘rtasidagi muvo-
zanatga asoslangan gibrid yondashuvni amal-
ga oshirib, 2019-yilda Yevropa Komissiyasi-
dan “yetarlilik” qarorini olgan birinchi Osiyo 
mamlakati bo‘ldi. Mazkur model shaxsiy 
hayot daxlsizligi huquqi va xalqaro iqtisodiy 
hamkorlik huquqining uyg‘unligini ta’minlay-
di. Amerika Qo‘shma Shtatlari esa federalizm 
va bozor o‘z-o‘zini tartibga solishi ustunligiga 
asoslangan fragmentlashgan modelni qo‘llab, 
turli shtatlarda turfa standartlarni joriy et-
gan. Bu esa so‘z va axborot erkinligi huquqini 
shaxsiy hayot daxlsizligi huquqidan ustun 
qo‘yishga olib kelmoqda.

O‘zbekiston Respublikasi uchun eng 
maqbul yondashuv Yaponiya tajribasiga 

asoslangan gibrid modelni qabul qilish ham-
da unga Yevropa standartlarining muhim 
elementlarini bosqichma-bosqich va maq-
sadga muvofiq integratsiya etishdan iborat. 
Bunday model O‘zbekistonning hozirgi 
ijtimoiy-iqtisodiy rivojlanish bosqichi, mav-
jud iqtisodiy imkoniyatlari hamda xalqaro 
hamkorlik ustuvor yo‘nalishlari bilan uyg‘un 
hisoblanadi. 

Qozog‘iston tajribasidan kelib chiqib, 
ma’lumotlar lokalizatsiyasi tamoyilini to‘liq 
emas, balki faqat kritik ahamiyatga ega bo‘l-
gan davlat va maxfiy ma’lumotlarga nisbatan 
qisman qo‘llash maqsadga muvofiqdir. Bun-
day yondashuv milliy xavfsizlikni ta’minlash 
bilan bir qatorda xalqaro AT kompaniyalar 
uchun qulay investitsiya muhitini saqlab qo-
lishga xizmat qiladi. Shu bilan birga, Yaponiya 
tajribasining asosiy elementi bo‘lgan indivi-
dual huquqlar va global hamkorlik o‘rtasi-
dagi muvozanatni ta’minlash, konsensus va 
ijtimoiy javobgarlik madaniyatiga tayangan 
o‘z-o‘zini tartibga solish mexanizmlarini joriy 
etish hamda Yevropa Ittifoqi bilan “yetarlilik” 
qaroriga erishish strategiyasi O‘zbekiston 
uchun eng maqbul va qimmatli model sifatida 
namoyon bo‘ladi. 

Bunday gibrid model O‘zbekistonning 
hozirgi rivojlanish bosqichi, iqtisodiy imko-
niyatlari va xalqaro hamkorlik yo‘nalishlari 
bilan mos keladi. Bahodir Ismailovning 
ta’kidlashicha, xalqaro standartlarni milliy 
qonunchilikka implementatsiya qilish jara-
yoni bir martalik hodisa emas, balki doimiy 
va izchil jarayondir. U mamlakat rivojlanish 
strategiyasi bilan uzviy bog‘liq bo‘lishi kerak 
(Ismailov, 2019).

Shu nuqtayi nazardan, O‘zbekistonda us-
tuvor choralar amalga oshirilishi zarur.

Birinchidan, Yaponiya va Yevropa tajri-
basiga asoslanib, shaxsga doir ma’lumotlar 
to‘g‘risidagi qonunni GDPR asosiy tamo-
yillariga (qonuniylik, maqsadni cheklash, 
ma’lumotlarni minimallashtirish, shaffoflik) 
yaqinlashtirish lozim. 

Ikkinchidan, Yaponiyaning “yetarlilik” 
maqomiga erishish tajribasidan foydalanib, 
mustaqil va professional nazorat organi – 
Shaxsiy ma’lumotlarni himoya qilish agentligi 
yoki komissiyasini tashkil etish maqsadga 
muvofiq. Bu organ Qozog‘iston modelidagi 
kabi faqat repressiv emas, balki Qirg‘iziston 
va Yaponiya tajribasidagi kabi maslahatchi 
va ta’lim funksiyalarini ham bajarishi kerak. 
Bundan tashqari, Yaponiya mintaqaviy 
hamkorlik tajribasiga asoslanib, Markaziy 
Osiyo davlatlari bilan birgalikda mintaqaviy 
standartlar ishlab chiqish va Yevropa Ittifoqi 
bilan “yetarlilik” to‘g‘risidagi muzokaralar 
olib borish ham samarali usullardan biri hi-
soblanadi. 

Raqamli transformatsiya sharoitida 
shaxsiy ma’lumotlarni himoya qilish tizimi 
statik emas, balki dinamik bo‘lib, texnologik 
taraqqiyotga doimiy ravishda moslashib 
borishi zarur. O‘zbekiston xorijiy davlatlar 
tajribasidan oqilona foydalanib, Qirg‘izis-
ton modelining iqtisodiy innovatsiyalarni 
rag‘batlantirish salohiyati, Qozog‘istonning 
milliy xavfsizlikka yo‘naltirilgan yondashuvi 
hamda Yaponiyaning muvozanatli va xalqaro 
integratsiyaga ochiq tajribasini uyg‘unlash-
tirish orqali o‘z milliy xususiyatlariga mos, 
samarali himoya modelini yaratishi mumkin.

